
Ramon Wächter 

Blau-violetti Wonder 
Eine Teenikomödie in 16 Szenen 
 
 
 
Besetzung 7w/4m oder 8w/3m / 
Bild Zwei Zimmer nebeneinander, vor dran 

Wohnzimmer 
 
 
 
«Öbrigens, miis Zimmer esch för dich höt tabu – also en 
verboteni Zone!» 
Samiras und Stellas Eltern fahren übers Wochenende weg, 
nicht ohne vor ihrer Abreise noch einmal eins zu 
verdeutlichen: Es kommen keine Typen ins Haus! Doch 
weder Samira noch Stella sind gewillt, dieser Forderung 
nachzukommen. Beide haben ihre Pläne für das 
bevorstehende Wochenende bereits gemacht. Samira will sich 
an ihrem Ex-Freund rächen, wobei sie auf die Hilfe ihrer 
beiden besten Freundinnen zählen kann. Stella möchte sich 
mit ihrem sogenannten Masterplan ihren Traumtypen angeln 
und spannt zu dessen Umsetzung ebenfalls ihre besten 
Freundinnen ein. Doch es läuft längst nicht alles wie geplant 
und schon bald geht es in der Wohnung der beiden 
Schwestern sehr turbulent zu und her. 
«Ich ha langsam s Gfüehl, du bisch wörkli em Barbiealter 
entspronge.» 

Personen 

Samira 15-jährige mit großem Liebeskummer und Racheplan 
Stella ihre 13-jährige Schwester mit genialem Masterplan 
Zoe Samiras erste beste Freundin 
Nadja Samiras zweite beste Freundin 
Naila Stellas erste beste Freundin 
Milena Stellas zweite beste Freundin 
Jonas Samiras Ex 
Luana Jonas neue Freundin 
Colin Stellas Schwarm 
Nico Hat ein Auge auf Stella geworfen 
Dr. Jucker NachbarIn von Samira und Stella, Tierarzt 
Die Rolle von Dr. Jucker kann auch weiblich besetzt werden 

Bühnenbild 
Hinten links befindet sich das Zimmer von Stella, hinten rechts 
dasjenige von Samira. Hinten in Samiras Zimmer steht ein begehbarer 
Kleiderschrank, in dem sich die Schauspieler umziehen können. 
Zwischen den beiden Mädchenzimmern verläuft ein Gang, der ins Off, 
bzw. andere Räume wie Küche und Bad führt. In der vorderen 
Bühnenhälfte befindet sich das Wohnzimmer. Darin stehen ein Sofa, 
ein Couchtisch und ein Fernseher. Die Mädchenzimmer sowie der Rest 
des Wohnraums können nach Belieben eingerichtet werden. Links vor 
der Bühne befindet sich ein kleiner Balkon, auf dem ein Stuhl steht.  
Die beiden Mädchenzimmer sind von vorne einsehbar, von der Seite 
werden sie durch Kulissen abgegrenzt. 

1. Sisters Home Alone 

Samira, Stella 
Samira sitzt auf einem der Sofas und liest in einem 
Magazin, Stella steht auf dem Balkon und spricht 
nach unten zu den Eltern. 

Stella Jo Mami, mer vergässe bestimmt ned, de Chatz öppis z 
frässe z ge. - Sicher, mer bschlüsse alli Töre ab, bevor 
mir is Bett gönd. - Klar, ich dänke dra, d Wösch in 
Tömbler z tue. - Wänd ihr ned öppe goh? Was?! Hört 
einen Moment aufmerksam zu und geht dann ins 
Wohnzimmer zu Samira. Samira, de Papi seit, es 
chömid ihm of gar kein Fall ergendwelchi Type is 
Huus. 

Samira schaut auf. Chasch im Papi uusrichte, set mich de 
Jonas vor 2 Woche verlo het, heig ich de gröschti 
Liebeschommer vo miim Läbe ond d Nase gstriche voll 
vo irgendwelche Type. Es chratzt ihn anschiinend ned, 
dass es mir deswäge hondeelend goht, aber vellecht 
beruhigt ihn das wenigschtens. 

Stella geht zurück auf den Balkon. Mach dir kei Sorge Papi, 
d Samira het d Nase gstriche voll vo Type, set de Jonas 
mit ihre Schloss gmacht het! Deför intressier ich mich 
grad umso meh för heissi Boys. - Was?! Notürli isch 
das nome en Witz gsi! Jojo, mer mached bestimmt kei 
Seich, ernähred eus ned nome vo Chips ond Cola, 
lueged ned z vel Fernseh, mached brav eusi 
Huusuufgabe ond ruumed alles, womer vöreschleike, 
weder schön uuf. Fahred jetzt endli los ond gnüssed 
euches Wochenänd im Berner Oberland! Winkt den 
Eltern hinterher, geht ins Wohnzimmer und setzt sich 
gutgelaunt zu Samira. Endli sinds weg. Also, was lauft 
höt Obe no so? 

Samira mürrisch. Ich lese miis Heftli fertig ond du losch mich 
dodebii in Rueh. 

Stella Kei Party!? Ehrlich gseit, han ich mir s WG-Läbe mit 
dir es betzli onterhaltsamer vorgstellt. 

Samira Wenn du Onterhaltig bruuchsch, denn schalt de 
Fernseh ii. 

Stella Mann Samira, besch du langwiilig! Was mache mir 
Znacht? Es esch fascht Sebni, ich han Honger. 

Samira Im Schaft näbem Chüehlschrank het‘s es Pack Chips.  
Stella Vor em Fernseh Chips ässe? Samira, ich ha doch grad 

im Mami versproche, dass ich genau das ned mache. 
Samira Tja, ich hindere dich bestimmt ned dra, rasch i d 

Chochi goge en Gmüessoppe choche. Aber ich ha 
absolut noll Bock of choche ond ässe. 

Stella Reizend, wie du dich i Abweseheit vo diine Eltere om 
diini chliini Schwöschter kömmerisch. Falls du mol im 
Sinn hesch, Muetter z wärde, denn wird ich es Wörtli 
mit de Vormundschaftbehörde müesse goge rede. 
Hinten ab. 

Samira Es Wörtli mit de Vormundschaftsbehörde go rede? Het 
sie das jetzt wörkli grad gseit? Es chonnt mer vor, als 
heigi sie geschter no mit Ken ond Barbie gspellt ond 
jetzt haut sie mer settigi Sätz om d Ohre! Beginnt auf 
ihrem Smartphone rumzutippen.  

Stella kommt mit einer grossen Schale Chips zurück und 
setzt sich neben Samira auf das Sofa. Stört‘s dich, 
wenn ich es betzeli Netflix luege? Erhält keine 
Antwort. Stört‘s die, wenn ich of de Balkon eis gange 
go rauche? Erhält immer noch keine Antwort und 
versucht auf Samiras Smartphone zu schauen. 

Samira dreht sich weg. Stella, das esch nüüt för dich. Dodeför 
besch du no z chlii. 

Stella beleidigt. Falls du‘s vergässe hesch, ich be vor 2 
Woche 13ni worde. Ich bin jetzt au en Teenie ond cha 
dir vellecht sogar bi diim Liebeschommer hälfe. 

Samira abschötzig. Was verstosch du scho vo Liebe-
schommer? S Schlimmschte, wo dir scho je passiert 
esch, esch doch, dass sich diin Schwarm im Torne ned 
näbe dich of s Bänkli gsetzt het. 

Stella Ich weiss vel meh, als du dänksch! Ich luege 
regelmässig Netflix. 

Samira Ebe Stella. Vo de harte Realität hesch du kei Ahnig. 
Soscht wördsch du mich jetzt endli in Rueh lo. 

Stella Dass du kei Party wottsch schmeisse höt Obe, esch s 
Einte, aber denn verdirb mir wenigschtens mit diinere 
Stinkluune ned miini gueti Stimmig. Am Beschte 
verchrüüchsch du dich i diim Zimmer onder diinere 
Bettdecki. 

Samira steht auf. Weisch was, en gueti Idee. Genau das mach 
i! 

Stella Ond vo mer uus chasch du ruhig bis morn am Morge 
onder diinere Decki bliibe. 

Samira Guet, denn wönsch ich dir no en schöne Obe, mer gseht 
sich morn am Morge. Geht weg, kommt aber nochmals 
zurück. Öbrigens, miis Zimmer esch för dich höt tabu – 
also en verboteni Zone! Guet Nacht. Ab in ihr Zimmer, 
wo sie sich auf ihr Bett setzt und eifrig auf dem 
Smartphone rumtippt und zwischendurch auch 
telefoniert oder in ihrem Magazin liest. 

Stella reibt sich die Hände. Wonderbar, das esch jo vel 
eifacher gange, wie ich gmeint ha. Ich hoffe, sie bliibt 
wörkli bes morn i ihrem Zimmer, denn stoht miim Plan 
för höt Obe nämli gar nüüt meh im Wäg. Geht auf den 
Balkon. 

 
2. Stellas Masterplan 

Stella, Naila, Milena, Samira. 
Stella Naila! Milena! Chöned cho, d Luft esch rein! 
Naila kommt nach einer Weile gefolgt von Milena ins 

Wohnzimmer. Mann Stella, ich cha‘s chum erwarte, 
endli z erfahre, was du höt Obe im Sinn hesch! 

Milena I de Schuel hesch de ganz Tag so gheimnisvoll to ond 
eus neugierig gmacht. 

Stella Schschsch. Ned eso luut. Miini Schwöschter sett besser 
ned wösse, dass ihr beide be mir sind. 

Naila Okay okay, aber jetzt säg endli, was genau sich hinter 
diim sogenannte Masterplan verbirgt. 

Stella Ich ha euch doch chörzlich mol vom Colin verzellt, 
dem Typ us de 3. Sek, wo ich so superobermegahärzig 
finde. 

Milena Chörzlich mol vom Colin verzellt? Stella, set ongefähr 
eim Monet redsch du vo nüüt anderem als vom Colin. 

Naila Genau. Vor luuter Colin weisch du ned emol, weli Farb 
miini Fingernägel aktuell händ. 

Stella So schlimm? Schielt auf Nailas Fingernägel. 
Naila So schlimm. Hält ihr die Finger hin. Indigoblau. 
Stella Sehr schön Naila, wörkli. Aber hey, stelled euch vor, de 

Colin chonnt höt Obe dohäre zo mir! 
Milena De Colin chonnt zo dir?! Richtet ihre Frisur. 
Naila Höt Obig? Richtet ihre Frisur. 
Stella Jo. Aber wenn mer‘s genau nimmt, denn chonnt er 

eigentli gar ned wäge mir zo mir. 
Naila erfreut. Er chonnt wäge mir zo dir? 
Milena erfreut. Oder wäge mir? 
Stella Das hätted ihr wohl gern. Tröimed wiiter. 
Naila Chegg‘s ned ganz. Wägs wem chonnt de Colin zo dir? 
Stella Dänk wäge de Samira. 
Naila Er chonnt wäge de Samira zo dir!?  
Stella Jo. De Colin wörd doch nie im Läbe wäge mir zo mir 

cho. Dorom han ich ihn höt in Samiras Name dohäre 
iiglade. Ond well‘s a de ganze Schuel kein einzige Typ 
get, wo sich es Date mit miinere grosse Schwöschter 
wördi lo entgoh, wird er inere knappe Viertelstond do 
uuftauche. 

Milena Na Bravo! Ond was erhoffsch du dir do devo? Er 
chonnt jo ned wäge dir dohäre, sondern wäge diinere 
Schwöschter. 

Stella Das scho, aber d Samira weiss vo nüüt. Ich werde also 
de Colin in Empfang neh ond ihm säge, dass miini 
Schwöschter erscht inere Viertelstond dehei seigi. 

Milena Diini Schwöschter esch doch aber dehei. 
Stella Scho, aber das wiederum weiss de Colin ned. Of all 

Fäll wird ich ihn in Empfang neh, ihn i miis Zimmer 
locke… 

Naila …ond det wird er dir hoffnigslos verfalle, ihr verliebed 
euch onstärblich, fönd sofort afo kösse ond wärded bis 
as Lebensendi zämebliibe. 

Stella So ongefähr han ich mir das vorgstellt – also 
zomindescht das mit em Kösse. 

Milena Stella, du spinnsch doch! Du bisch i de 1. Sek, du 
ghörsch definitv ned im Colin siis Beuteschema. Diin 
Plan klappt nie ond nimmer! 

Stella Ich weiss, be doch ned blöd. Aber zo miim Plan ghört 
ebe no en Liebestrank, wo ich im Colin werde aabiete. 

Milena schockiert. En Liebestrank?! Stella! Das isch, das 
isch… total unmoralisch! 

Naila grinst. Onmoralisch, d Milena het völlig Rächt! Genau 
drum gfallt mir die Idee. 

Milena Mer gfallt die Idee öberhaupt ned, en Liebestrank esch 
bestimmt illegal ond kriminell ond dodemit wott ich 
nüüt z tue ha! 

Naila Appropos z tue ha. Was händ eigentlich d Milena ond 
ich mit diim Masterplan z tue? 

Stella Ihr müend Schmier stoh ond uufpasse, dass sich miini 
Schwöschter ond de Colin of kein Fall begegne. 

Milena Do mach ich uf gar kein Fall mit! 
Naila Ich scho! Be de Stella ihrem erschte richtige Koss wett 

ich debii sii. Das isch schliessli en wägwiisende 
Moment för en Frauefröndschaft. 

Stella nimmt Naila bei der Hand. Na denn los. Chom mit i 
miis Zimmer, mir be miim Styling cho hälfe. Das esch 
nämli die zwöiti Funktion vo euch. 

Naila Okay, aber wenn diin Plan funktioniert, denn muesch 
du mir onbedingt s Rezept vo diim Liebestrank verrote. 
Die beiden verschwinden in Stellas Zimmer. 

Milena ins Publikum. S esch immer s Gliiche. Wenn ich die 
beide ned im Aug bhalte, denn droht en mittleri 
Katastrophe! Folgt den beiden in Stellas Zimmer.  
Während der folgenden Szene probiert Stella mehrere 
Outfits an und lässt sich von Naila und Milena stylen 
und schminken. 

 
3. Samiras Racheplan 

Samira, Zoe, Nadja, Stella, Naila, Milena. 
Samira linst in die Stube und als sie sieht, dass Stella 
nicht da ist, geht sie hinten ab und kehrt kurz darauf 
mit Zoe und Nadja zurück. 

Zoe Okay, jetzt ben ich aber mol sehr gspannt, wieso du mir 
gschribe hesch, es gieng om Läbe ond Tod ond ich 
müessi sofort miin Kuschelobe mitem Jimmy abbreche 
ond zo dir cho. 

Nadja Goht mir genauso. Ich ha jo scho Angst gha, du 
wellisch dich vom Balkon störze, wenn du schriibsch, 
es gieng om Läbe ond Tod! 

Samira Denn wörd i no ehner de Jonas vom Balkon schmeisse. 
Aber miin Liebeskummer wäge ihm, de bringt mi 
wörkli fascht om. 

Zoe Ach was, de Jonas wird bestimmt gli merke, dass du 
ond er förenand bestimmt sind. 

Nadja Genau! Ond denn chonnt er of de Chnüü zo dir zrogg 
ond bittet dich om en zwöiti Chance! 

Samira Tatsächli? Wie erkläred ihr euch denn, dass er gemäss 
siim Status ond siim aktuelle Profilbild of Insta bereits 
weder en neui Flamme het!? 

Zoe Was för en Scheiss! 
Nadja Er het dich sowieso ned verdient! 

Zoe Siini Neui esch bestimmt ned emol halb so höbsch wie 
du! 

Nadja Wenn die wösst, was sie sich do för en Troschtpriis 
g‘anglet het, wörd sie ihn grad weder i d Wüeschti 
schicke! 

Samira Ich weiss, ihr meineds guet mit euchne Spröch. Aber 
sie erlöse mich leider ned vo miim Liebeschommer.  

Zoe Wie wär‘s mit ere chliine Shoppingtour morn gägs diin 
Liebeschommer? 

Nadja En Shoppingtour mit ere aaschlüssende Netflix-
Nightsession? 

Samira Ich beförchte, all das hilft mir ned wiiter. Osserdem, 
ich ha do en ganz en andere Plan gäge miin 
Liebeschommer. 

Nadja Was för en Plan? 
Samira En Racheplan. 
Nadja En Racheplan? 
Samira Jawohl, en Racheplan. Ond för d Omsetzig bruuch ich 

euchi Hilf. 
Zoe Jesses, du wottsch doch ned öppe mit eusere Hilf de 

Jonas umbringe? 
Samira Okay, ich ha‘s wörkli öbertriebe, woni vorhär gschrebe 

ha, es gieng om Läbe ond Tod. Aber immerhin sind ihr 
jetzt beidi do ond chönd mer helfe. 

Zoe Also bevor ich helfe, wett ich zerscht wösse, be was ich 
sett hälfe. 

Samira Miin Racheplan gseht folgendermasse uus: Ich ha 
bereits arrangiert, dass de Jonas inere knappe 
Viertelstond do verbii chonnt, zom no es paar Sache 
abzhole ond… 

Nadja …denn selle mir ihn födliblott a euches Balkongländer 
fessle?  

Samira Tönt eigentli au ganz flott, aber da wett i im Publikom 
ned zuemuete. – Nei, miin Plan bestoht dorin, dass ihr 

mitem Colin es paar erotischi Föteli selled mache, wo 
ich denn grad sofort siinere nöie Fröndin wirde schicke. 

Nadja Tönt nacheme guete Plan, aber ich cha mir ned 
vorstelle, dass de Jonas freiwillig met de beide beschte 
Kolleginne vo siinere Ex es paar erotischi Föteli macht. 

Zoe Stimmt. So blöd esch er denn au weder ned. 
Samira Kei Angscht, inere Viertelstond sind ihr gar nömm 

miini beide beschte Fröndinne, sondern miini beide 
Cousine us Lausanne. 

Zoe Ond wie sell das goh? 
Samira Mit es betzeli Accent ond es paar Accesoires. Ich 

zeiges euch grad sofort. Send ihr debii? 
Zoe Oui, klar isch bin debii. 
Nadja Moi aussi. 
Samira Perfekt, denn legge mer los. 

Während der folgenden Szene werden Zoe und Nadja 
sich so stylen, dass man sie nicht mehr erkennt. Zoe 
trägt eine violette, Nadja eine blaue Perücke. 

 
4. Kussbereit 

Stella, Naila, Milena, Samira, Zoe, Nadja. 
Naila betrachtet Stella. Ich muess säge, gsesch verdammt 

guet uus. Vellecht bruucht‘s ned emol en Liebestrank, 
demit de Colin dich höt Obe kösse will. 

Stella Meinsch wörkli? Umarmt Naila. Aber s Problem esch, 
ich be so mega nervös, dass ich vellecht keis Wort 
usebringe, wenn de Colin vor de Tör stoht. 

Milena spöttisch. Trink doch diin Liebestrank sälber. Denn 
chasch de Colin zerscht volllabbere ond denn 
vollsabbere, well du nämli gar ned weisch, wie mer 
rechtig kösst. 

Stella Ha, du bisch doch nome iiversöchtig, dass ned diin 
Traumprinz i wenige Augeblicke wird vor de Tör stoh. 

Osserdem, ich ha of Youtube es Video gluegt ond 
weiss jetzt, wie mer rechtig kösst! 

Naila Höred endli uuf striite, gömmer gschiiter of eusi 
Position ond konzentriere eus of eusi Uufgabe. 

Stella Jo, ond falls es klappt mitem Koss, denn wird ich euch 
of ewig dankbar sii. 
Naila stellt sich an Samiras Zimmertür und hält ihr 
Ohr dran. Milena versteckt sich im Wohnzimmer und 
Stella tritt auf den Balkon. 

Stella zum Publikum. Ich ha ganz schwitzigi Händ vor 
Nervosität. Ihr müend gar ned eso luege. Dänked doch 
mol zrogg a euche erschti Koss, do sind ihr bestimmt 
au mega nervös gsi! Hält sich die Hand an die Stirn 
und schaut in die Ferne. Oh mein Gott, det chonnt er. 
Oh mein Gott! Atmet tief ein und aus, versucht sich zu 
entspannen. Cool bliibe Stella, cool bliibe, soscht wird 
das nüüt. Aber ich be so uufgregt, ich glaube, ich schaff 
das ned. Ich schick ihn am Beschte weder hei. Nei, ned 
hei schicke, soscht esch alles omsoscht gsi! Panisch. 
Cool bliibe, Stella. Du schaffsch das. Colin läuft unten 
durch. Oh mein Gott, er esch so hot! Stella geht 
zurück in die Wohnung, um Colin in Empfang zu 
nehmen. 

 
5. Überdosis 

Stella, Colin, Naila, Milena, Samira, Zoe, Nadja. 
Stella lotst Colin direkt in ihr Zimmer, dieser folgt ihr 
bereitwillig. Beide sind sichtlich nervös. 

Colin begutachtet Stellas Zimmer. Ich glaube, do handlets 
sich um es Missverständnis. Ich be nämli mit de Samira 
verabredet.  

Stella Ich weiss. Sie esch aber leider nonig ganz parat. Sie 
esch sich no im Bad am frösch mache ond het gseit, du 
sellisch fängs i ihrem Zimmer of sie warte. 

Colin beginnt sich im Zimmer umzuschauen. Das do esch de 
Samira ihres Zimmer? 

Stella Äh, jo. Gfallt‘s dir ned? 
Colin Doch doch. Ich be nome es betzeli öberrascht, dass sie 

of de Marcus ond de Martinus stoht.  
Stella Stimmt, esch scho chli piinlech. Ich ha ihre die beide 

scho lang welle uusrede. Chan ich dir öppis z trinke 
bringe? 

Colin Nei danke. Ehrlich gseit, wäg em Date met diinere 
Schwöschter, ben ich vel z nervös zom öppis trinke. 

Stella Verflixt! Colin schaut sie befremdet an. Äh, of Netflix 
han i chörzlich en Doku gseh, wo‘s drom gange esch, 
dass es Glas Wasser trinke s beschti Mittel gäge 
Nervosität esch. 

Colin Wörkli? De bruuchi aber es grosses Glas Wasser, so 
nervös wien i grad bi. 

Stella Nome en Momänt. Ich gang dir grad eis goge hole. 
Mach‘s dir bequem. Geht aus dem Zimmer. 

Colin spricht zum Publikum. Jetzt ben ich zwar in Samiras 
Schlofzimmer, aber leider ohni Samira. Richtet sich im 
Spiegel die Frisur und schaut sich dann weiter um. 
Also ich ha mir de Samira ihres Zimmer irgendwie 
ganz anders vorgstellt. Setzt sich aufs Bett. 

Stella kommt mit einem riesigen Glas blau gefärbtem 
Wasser zurück ins Zimmer und reicht es Colin. Eifach 
exe ond alls chonnt guet. 

Colin Wenn i das exe, denn ben i nochhär de ganz Obe ofem 
WC. Trinkt ein paar Schlücke, hält dann verwirrt 
inne. Hesch du ned gseit, ich müessi Wasser trinke? 
Das schmöck zwar sehr fein, aber gar ned nach Wasser. 
Nimmt noch ein paar Schlücke und schaut Stella 
dann entzückt an. Du bisch onverkennbar de Samira 
ihri Schwöschter. Es esch mer vorhär no gar ned 
uufgfalle, wie höbsch du bisch. Nimmt noch ein paar 
Schlücke und schaut Stella verliebt an. Säg, du bisch 
jo en richtigi Augeweid. Will weiter trinken. 

Stella Stop! Ich glaube, es langt. Ich ha vellecht d Wörkig vo 
miinere Mixtur echli onderschätzt oder falsch 
iigschätzt! Will ihm das Glas wegnehmen. 

Colin zieht das Glas geschickt zurück. Weisch was. Jetzt 
nimm ich nomol en Schlock ond… Schaut sie selig an. 
…denn zeigsch du mir doch am beschte diis Zimmer. 
Trinkt. 

Stella Verflixt, irgendwie grootet miin Superplan grad zemli 
osser Kontrolle!  

Colin schaut Stella total hingerissen an. Ich be total 
verzauberet vo diinere Schönheit. Hält sich plötzlich 
den Kopf. Es esch nome blöd, dass mer of einisch so 
forchtbar trömmlig esch. Kippt nach hinten und bleibt 
liegen. 

Stella stürzt panisch aus dem Zimmer. Naila, Milena! 
Chömid schnell, de Colin esch halb bewosstlos! Stürzt 
gefolgt von Naila und Milena in ihr Zimmer zurück. 

Colin rappelt sich nochmals auf und betrachtet die drei. 
Losed mol, ihr drüü Höbsche. Ich rueh mich jetzt es 
Momäntli uus ond ihr verspräched mir, dass ihr do be 
mir bliibed. Colin legt sich wieder hin und die drei 
Mädchen überwachen ihn während der folgenden 
Szene. 

6. Fotoshooting 

Samira, Zoe, Nadja, Jonas, Stella, Naila, Milena, 
Colin. 

Samira betrachtet Zoe und Nadja und klatscht vergnügt in die 
Hände. Perfekt. So erkennt euch de Jonas nie ond 
nimmer! 

Nadja spielt mit ihrer Perücke. Samira, diin Racheplan, ich 
glaube, de chönnti fonktionierä.  

Samira Das hanget jetzt vor allem vo euchem Schauspieltalent 
ab.  

Zoe Kei Sorg, mer sind zwöi Uusnahmetalent. 
Nadja Stimmt. De Jonas wird mit eus höt Obig siis blau-

violette Wonder erläbe. 
Samira zieht ihr Handy aus der Tasche und schaut auf das 

Display. Perfekt, er stoht scho vor de Tör. Ich gang ihn 
goge hole. Mached euches schönschte Lächle parat. 
Geht aus dem Zimmer nach hinten und kommt kurz 
darauf mit Jonas zurück. Ich ha dir alles i miim 
Zimmer parat gmacht. 

Jonas I diim Zimmer? 
Samira Kei Angscht, ich fall ned öber dich här. Ich will dir 

wörkli nome diini Sache zrogg ge. Osserdem sind miini 
beide Cousine us Lausanne be mir z Bsuech. 

Jonas Ich ha gar ned gwösst, dass du zwöi Cousine us 
Lausanne hesch. 

Samira Tja, ich wär no för es paar Öberraschige guet gsi, aber 
dodeför hättsch halt ned müesse Schloss mache! 

Jonas Chills. Bringe mer‘s hinder eus. Ich hole jetzt eifach 
miini Sache ond verschwinde wieder. 

Samira Bis froh, dass du diini Sache öberhaupt zrogg 
bechonsch. Ich hätt sie au of Ebay chönne vertschutte. 
Geht voran in ihr Zimmer, Jonas folgt ihr. 

Zoe mustert Jonas, geht dann zu ihm. Oh Samira, du ast 
mir gar nischt erzählt, dass dein Ex, er ist so übsch! 

Nadja geht ebenfalls zu Jonas. Ja, er ist eine rischtige 
Tartine, eine Schnitte! 

Zoe Isch abe ein gutes Idee. Wir machen unsere 
Fotoshooting mit er. 

Jonas Was für ein Fotoshooting? 
Samira zu Jonas. Keis Fotoshooting. Zu Zoe und Nadja. De 

Jonas holt nor siini Sache ab ond denn goht er wieder. 
Nadja Samira, bitte. Er ist wirklich sähr übsch. Parfait für 

unsere Fotoshooting. 
Zoe Und weil er ist dein Ex, er braucht nicht deine 

Permission! Zu Jonas. Oder? 
Jonas Notürli ned, aber… 
Zoe Kein aber. Jetzt, du musst einfach zuören und machen, 

wie ich dir sage. 
Nadja reicht Samira ihr Handy. Und du Samira, du machen 

die Fotos mit meine Andy. 
Zoe und Nadja bringen sich mit Jonas in diverse 
Posen und Samira fotografiert und kommentiert. 
Jonas ist anfangs sehr passiv, doch beginnt ihm das 
Posieren je länger je mehr zu gefallen und 
schliesslich ist er voll dabei. 

Nadja Du machst das parfait! Du könntest sein eine echte 
Model von die Karl Lagerfeld. 

Zoe Oui! Und jetzt, du gibst Samira deine Andy für eine 
Foto für dich mit uns. 

Jonas nimmt zögernd sein Handy heraus. Ich weiss ned, eb 
das en gueti Idee… 

Nadja nimmt ihm das Handy aus der Hand und reicht es 
Samira. Sicher, es ist ein sähr gutes Idee. 
Die drei posieren erneut und Samira macht mit Jonas 
Handy ein Foto. 

Samira Wunderschön. Ich muess rasch of s WC. Be grad 
wieder do. Eilig ab und aus dem Haus. 

Jonas Moment! Miis Handy! Will ihr nach, Zoe hält ihn 
zurück. 

Zoe Du musst bleiben cool. Samira spült deine Andy schon 
nicht die Toilette runter. 

Jonas Nei, aber ich ha trotzdem es onguets Gfühl, wenn miini 
Ex-Fröndin miis Handy mit of s WC nimmt. 
Jonas wird während der folgenden Szene zunehmend 
nervöser und weil Samira nicht zurückkommt, macht 
er sich schliesslich auf die Suche nach ihr. Er geht 
zuerst durchs Haus, horcht auch an Stellas 
Zimmertür und geht schliesslich auf den Balkon. Zoe 
und Nadja setzen sich gemütlich auf das Sofa und 
halten den Balkon im Auge. 

 
7. Schmetterlinge im Bauch 

Stella, Naila, Milena, Colin, (Samira, Zoe, Nadja, 
Jonas) 

Milena Was esch eigentli, wenn du ihn vergiftet hesch? 
Stella erschrocken. Milena, säg ned so öppis! Zu Naila. Ich 

han ihn doch ned öppe vergiftet mit miim sälbergmixte 
Liebestrank? 

Naila Also ich kenne mich ehrlich gseit mit em 
Vergiftigspotential vo sälbergmixte Liebestränk ned 
eso guet uus. 

Milena Im dritte Stock wohnt doch en Tierärztin. Vellecht chan 
die eus hälfe. 

Stella Gueti Idee. Nimmt Naila an der Hand. Chom, mer 
gönd sie schnell om Rot go froge. 

Milena Moment, was esch mit mir? 
Stella Du bliibsch do ond passisch bitte uuf, das ihm nüüt 

passiert. Mer sind grad weder zrogg. Verlässt mit Naila 
das Zimmer und die Wohnung. 

Milena spricht zum Publikum. Super! Haued ab ond lönd mich 
mit em Colin, de Stella ihrem möglicherwiis vergiftete 
Schönling ellei. Mustert Colin. Er esch jo scho ned 

öbel. Trotzdem, wenn ich ihn so aaluege, denn passiert 
be mir nüüt. Kei Herzchlopfe ond kei weichi Chnüü. 
Debii wär ich so gern mol öber beidi Ohre inen Typ 
verschosse. Wett endli mol so richtig in Flamme stoh 
vor Liideschaft. Möchti au gärn mol Schmetterling im 
Buuch ha, of Wolke schwebe ond mich wie im siebte 
Himmel füehle. Ihr Blick fällt auf das Glas mit dem 
Liebestrank. Hmm, vellecht gäb‘s jo dodeför en eifachi 
Lösig. Holt sich das Glas, setzt es behutsam an den 
Mund und schaut zu Colin. So ganz ongföhrlich esch 
die Sach leider ned. Aber ich muess mir jo ned grad en 
Öberdosis verpasse. Nome es chliises Schlöckli. Ist 
immer noch unschlüssig. Chom scho Milena, sig mol 
einisch i diim Läbe es betzli onvernönftig. Nimmt 
vorsichtig einen kleinen Schluck, dann noch zwei 
weitere. Uh, es chliises Kribble im Mage gspür i scho. 
Ho, es Kribble, wo immer stärker wird. Stellt sich zu 
Colin ans Bett. Huhu, es wörkt. Ich wördi am liebschte 
sofort öber ihn herfalle. Aber dodeför muess ich ihn 
zerscht wecke. Leert ihm kurzentschlossen ein wenig 
Liebestrank ins Gesicht. 

Colin setzt sich sofort auf und schaut Milena verwirrt an. 
Hallo, du Meerjungfrau. – Äh, kenne mer eus? 

Milena Nor vom Gseh, also höchschti Ziit, dass mer eus besser 
kennelehre. Wettsch du mich kösse? 

Colin En Nixe mit Auge so tüüfgröndig wie en Ozean kösse? 
Dodrom lass ich mich ned zwöimol bitte. Schliesst die 
Augen und macht einen Kussmund. 

Milena stellt das Glas auf das Nachttischchen und setzt sich 
neben Colin. Moment! Alles was rächt esch, aber es 
wär mir denn doch ned rächt, wenn d Stella zrogg 
chonnt ond eus in flagranti bem Kösse verwötscht. 
Reicht Colin die Bettdecke und sie halten sie vor sich. 

Colin Au! Was machsch du!? Du settsch mich kösse, ned 
biisse! 

Milena Tuet mer leid, das esch drom miin erschte Biss… äh 
miin erschte Koss. 

Colin Chom. Lass mich dir zeige, wie en Profi das macht. 
Hält die Bettdecke wieder davor. 

Milena nimmt nach einer längeren Stille die Bettdecke weg. 
Wow! Das esch de mit Abstand beschti Koss i miim 
ganze Läbe gsi! 

Colin Ha gmeint das seigi diin erschte Koss. Aber trotzdem 
danke. Vo mer uus chöne mer ruhig no es betzeli 
wiiterkösse. 

Milena gähnt herzhaft. Kösse macht irgendwie durschtig. Ich 
muess öppis trinke, bevor mer wiiterkösse. 

Colin reicht ihr das Glas mit dem Liebestrank. Do het‘s no 
en Schlock Wasser. 

Milena Nei, gschiiter kei Liebes… kei Wasser. Ich bruuche 
öppis stärchers? 

Colin Echt? Gsesch gar ned uus, wie öpper wo Whiskey 
vertreit. 

Milena Kei Whiskey, es Cola tuet‘s vollkomme. 
Colin Ich hol dir grad eis. Will schon ab, dreht sich 

nochmals um. Wo dore goht‘s i d Chochi? Ha nämli 
gar kei Ahnig, won i do eigentlich ben. 

Milena Eifach usem Zimmer ond denn links. 
Colin Also bes grad, miini süessi, chliini Nixe. Geht aus dem 

Zimmer. 
Milena Wow, ich ha total Schmetterling im Buuch. Aber ich 

wott gar ned wösse, was passiert, wenn d Stella das 
erfahrt. Greift sich an den Kopf. Es betz trömmlig esch 
mer au. Legt sich hin. 

 
8. Die Ex 

Zoe, Nadja, Luana, Jonas, Colin, Milena. 
Luana Was för en Lappe! Kommt durchs Publikum. De 

chamer was erläbe! De chamer so was vo öppis erläbe! 
Jonas Ach du Scheisse, das esch d Luana. Kei Ahnig, wieso 

miini Fröndin zo miinere Ex-Fröndin chonnt, aber miis 

Gfüehl seit mir, dass das absolut keis guets Zeiche 
esch. Wirft sich flach auf den Balkonboden. 

Luana Ich mach ihn platt! Ich mach ihn so was vo platt! 
Rauscht am Balkon vorbei, ohne Jonas zu bemerken. 

Jonas So wüetig, wie sie grad do onde dore gloffe esch, wett 
ich ihre of kein Fall begegne. Aber zom Abhaue esch es 
leider z spot. Es bliibt mer nor d Hoffnig, dass sie mich 
do ofem Balkon ned findt. 

Luana betritt wutentbrannt die Wohnung. Jonas! Jonas! Ich 
verlange en Erklärig! Sieht Nadja und Zoe. Ach, die 
zwöi Barbie-Poppe! Säged mir of de Stell, wo de Jonas 
esch! 

Zoe Kei Ahnig wo de Jonas esch. 
Nadja zieht Zoe zurück. Was, kei Ahnig? Spinnsch oder was? 
Zoe zu Nadja. Sorry, aber die schneit do ine ond betitlet eus 

als Barbie-Poppe. Die cha mer was erläbe! Zu Luana. 
Kei Ahnig, wo de Jonas jetzt esch, aber vor es paar 
Minute esch er no ganz zuetroulich be mir ofem Schoss 
gsässe. 

Nadja zieht Zoe zurück und flüstert. Alte, hesch öppe 
vergässe, dass mer zwöi Welsch sind? Mer dörfe euse 
Accent ned vergässe, soscht flügt eusi Tarnig uuf! Jetzt 
muesch rette, was z rette esch. 

Zoe zu Luana. Ich weiss nischt, wo ischt Jonas. Aber vor 
ein paar Minüte er war ier confident auf meine Schoss. 

Nadja Exactement. Er war ier mit uns. Wir aben uns sähr, 
sähr, sähr gut amuser. 

Luana Säged emol, fehlt‘s euch beide irgendwo? Zerscht 
reded ihr do lupereins Schwiizerdüütsch mit mir ond 
denn fönd ihr plötzli met somene Pseudowälschaccent 
afo schnorre?  

Nadja zu Zoe. Scheisse, die esch ned of de Chopf gheit.  
Zoe Nei, mer müend guet uufpasse, dass de Samira ihre 

Racheplan ned grad sofort uufflügt. 


